
平吳大誥

代天行化皇上若曰，

仁義之舉務在安民，吊伐之師莫先去暴，惟我大越之國，實惟文獻之邦，山川之封域既殊，南北

之風俗亦異，粵趙丁李陳之肇造我國，與漢唐宋元而各帝一方，雖強弱時或不同，而豪傑世未嘗

乏，故劉龔貪功而取敗，趙高好大而促亡，唆都既擒於鹹子關，馬兒又殪於白滕海， 稽諸往古，

厥有明徵，頃因胡政之煩苛，致使人心之怨叛，狂明伺隙因以毒我民，僞黨懷奸竟以賣我國，煽

蒼生於虐焰，陷赤子於禍坑，欺天罔民詭計蓋千萬狀，連兵結釁稔惡殆二十年，敗義傷仁乾坤幾

乎欲熄，重科厚劍山澤靡有孑遺，開金場則冒嵐瘴而斧山淘沙，採明珠則觸蛟龍而絙腰入海，擾

民設玄鹿之檻阱，殄物識翠禽之網羅，昆虫草木咸不得以遂其生，鰥寡顛連俱不得以安其所，浚

生靈之血以潤桀黠之吻牙，極土木之功以崇公私之廨宇，州里之征徭重困，閭閻之杼柚皆空，决

東海之波不足以濯其污，罄南山之竹不足以書其惡，神人之所共憤，天地之所不容。

余奮跡藍山，棲身荒野，念國讎豈可共戴，誓逆賊難與俱生，痛心疾首者垂十餘年，臥薪嘗膽者

蓋非一日，發憤忘食，每研談韜畧之書，即古驗今，細推究興亡之理，圖囘之志，寤寐不忘，當

義兵初起之時，正賊勢方張之日，奈以人才秋葉，俊傑晨星，奔奏先後者既乏其人，謀謨帷幄者

又寡其助，特以救民之念每鬱鬱而欲東，故於待賢之車常汲汲而虛左，然其得人之效茫若望洋，

由己之心甚於拯溺，憤凶徒之未滅 ， 念國步之猶屯，靈山之食盡兼旬，瑰縣之衆無一旅，蓋天欲

困我以降厥任，故余益萬志以濟子艱，揭竿爲旗氓隸之徒四集，投醪饗士父子之兵一心，以弱制

強或攻人之不備，以寡敵衆常設伏以出奇，卒能以大義而滅凶殘，以至仁而易強暴， 蒲藤之霆驅

